
UVOD 
  
 
 
 
Problemi sa kojima se susreću savremeni tumači predsokratovskih učenja su 

ogromni.Prije svega ne postoji niti jedno predsokratovsko učenje sačuvano u 

cijelosti.Dijelovi(fragmenti) učenja, s kojim mi raspolažemo,često su i sami bili 

«parafraze» prvobitnih ideja.Kroz čitavu istoriju filozofije predsokratovska učenja su 

služila kao «ničija zemlja» gdje su pojedini filozofi odlagali svoje vlastite ideje.Tako su 

,zagađena «anahronim idejama«,razmišljanja pojedinih predsokratovaca postajala  

racionalistička,empiristička,idealistička,materijalistička ili već po potrebi.Nakon Platona i 

Aristotela,rijetki su bili  mislioci koji su stvarno uviđali značaj predsokratovske 

misli.Ovakav odnos prema predsokratovcima će vladati sve do 19.vijeka kada će Hegel i 

Niče(između ostalih) pokušati da istaknu stvarni značaj predsokratskih promišljanja.Ali 

tek će «savjesni tumači« u 20.vijeku,uz pomoć filologije i drugih nauka,pokušati da 

komparativnim istraživanjima(sačuvanih fragmenata,prethodeće epske tradicije kao i 

predsokratovskog naslijeđa u okviru Platonove i Aristotelove filozofije) utvrde stvarnu 

autentičnost i značenje sačuvanih fragmenata. 

Ovaj rad će pokušati da kroz tumačenje četiri predsokratovska učenja ukaže na neka bitna 

mjesta za razumijevanje predsokratovske filozofije.Iako stvarna  «materijalna veza» 

među pojedinim učenjima(npr. Heraklitovog i Parmenidovog) do danas  nije dokazana 

nesumnjivo je da su predsokratovska učenja međusobno povezana.Stoga   davanje 

prednosti određenim misliocima može izgledati kao narušavanje navedenog jedinstva.Ali 

isticanje Talesovog,Heraklitovog,Parmenidovog i atomističkog učenja1 nije imalo za cilj 

umanjivanje značaja ostalih predsokratovskih filozofa.Navedeni filozofi su «slučajni 

uzorci» preko čijih ćemo razmišljanja pokušati da prikažemo na koji su to način 

predsokratovci shvatali prirodu(physis),biće kao i čovjekov položaj unutar bivstvovanja. 

 
                                                 
1 Zbog ne postojanja sigurnih istorijskih podataka o Leukipovom životu,njegovo i Demokritovo učenje se u 
literaturi često izjednačuje 

